Legebiltzarreko Erregelamenduko 130. artikuluan ezarritakoa betez, Diru-laguntzei buruzko azaroaren 9ko 11/2005 Foru Legea aldatzen duen Foru Lege proposamenari aurkezturiko zuzenketak Nafarroako Parlamentuko Aldizkari Ofizialean argitara daitezen agindu dut. Proiektu hori 2013ko abuztuaren 8ko 86. Nafarroako Parlamentuko Aldizkari Ofizialean argitaratu zen.

Iruñean, 2013ko azaroaren 26an

Lehendakaria: Alberto Catalán Higueras

1. zuzenketa

bildu-nafarroa ETA
ARALAR nAFARROA-BAI

parlamentu-taldeEk aurkeztua

1. artikulua aldatzeko zuzenketa.

Testu berria:

«1. artikulua.

Aldatu egiten da Diru-laguntzei buruzko azaroaren 9ko 11/2005 Foru Legearen 14. artikulua, eta 4. idatz-zati berri bat gehitzen zaio. Honela geldituko da:

“4. Oinarri arautzaileetan ezarritako ordainketa-epeak betetzen ez badira, onuradunek Nafarroako Foru Komunitateko Administrazioari eskatu ahalko diote diruaren legezko interesa ordaintzeko.

Halaber, ez-betetze horren ondorioz galerak edo ondorio ekonomiko negatiboak eragiten baldin badira finantzatutako proiektu, ekintza, jokaera edo egoerarako, onuradunek Nafarroako Foru Komunitateko Administrazioari eskatu ahalko diote kalte horiek ordaintzeko.

Onuradunek behar bezala frogatu beharko dituzte ez-betetzeak eragindako kalte ekonomikoak”.»

Zioak: Administrazioak, bere ahalmen eta eginkizunak betez, partikularrek eta entitateek beren legezko betebeharrak ez-betetzea zehatzen du. Horren truke, arrazoizkoa dirudi betetzeko eskatze hori Administrazioari berari aplikatzeraino zabaltzea, are gehiago ez-betetzeen ondorioz kalteak heldu direnean diruz lagundutako entitateentzako edo aurkeztutako proiektuentzako.

Horrenbestez, beharrezkotzat jotzen dugu tresnaren bat ezartzea entitate onuradunak babesteko, Administrazioak epeak ez betetzearen ondorioz entitateek kalteak pairatu eta, jakina, kalte horiek frogatzen dituztenean.

2. artikulua aldatzeko zuzenketa.

Testu berria:

«2. artikulua.

Aldatu egiten da Diru-laguntzei buruzko azaroaren 9ko 11/2005 Foru Legearen 17. artikulua, eta 3. eta 4. idatz-zati berriak gehitzen zaizkio. Honela geldituko da:

“3. Diru-laguntzak emateko prozedurak, oro har, urte bakoitzeko urtarrilean zehar hasi beharko dira eta amaitu, berriz, gehienez ere hiru hilabeteko epean, diru-laguntza horiek emateari buruzko ebazpenekin, behar bezala egiaztatutako salbuespen kasuetan izan ezik.

Salbuespen horiek Nafarroako Parlamentuko ekonomiaren arloko batzorde eskudunari frogatu beharko zaizkio urte bakoitzeko otsailaren 28a baino lehen.

4. Gizarte ekintzako entitateentzako diru-laguntzen kasuan, horiek emateko prozedura urte bakoitzeko urtarrilean hasiko da, eta prozedura, organo eskudunak diru-laguntza emateko ebazpena barne, urte bakoitzeko martxoaren 31 baino lehen burutu beharko da”.»

Zioak: Diru-laguntzei buruzko Foru Legearen xede diren entitateentzat ezinbestekoa da mugatzea edo finkatzea erakunde eskudunen deialdietako epeak eta deialdi horiek arrazoizko denbora batean ebaztea.

Proiektuen eta urtaldi bakarreko nahiz urte anitzeko jarduketen garapen egokia, askotan, deialdiko epeen, ebazteko epeen eta diru-laguntzak kobratzeko epeen arrazionalizazioaren baitan dago.

Egiaztatzeko modukoak dira esparru sozialean eta lankidetzarenean lan egiten duten entitateen eskaerak, diru-laguntzetarako deialdietako egungo egoera eta prozedurak aldatzekoak, epeak hilabetetan luza ez daitezen.

3. artikulua kentzeko zuzenketa.

Zioak: Proposatzen den aldaketaren zentzua ulertzeko modukoa bada ere, hutsune batzuk uzten ditu baliabide publikoen erabileraren gainean egon behar den fiskalizazioaren eta kontrolaren arloan, bai eta baliabide horiek zorroztasunez erabiltzeari dagokionez ere.

4. artikulua aldatzeko zuzenketa.

Testu berria:

«4. artikulua.

Diru-laguntzei buruzko azaroaren 9ko 11/2005 Foru Legeko 33. artikulua aldatzen da. Hona testu berria:

“33. artikulua. Diru-laguntzen aurrerapena.

1. Arau orokor modura, aldez aurretik ordainduko dira irabazi asmorik gabeko entitateei edota horien federazio, konfederazio edo elkarteei ematen zaizkien diru-laguntzak, gizarte ekintzako proiektu edo programak finantzatzera bideratuak, baldin eta diruz lagundutako jardueraren gauzatzea aldi baterako finantzatzeko baliabide nahikorik ez badute eta inguruabar hori behar adina frogatzen badute.

Aurrerakinak modu honetan ordainduko dira:

a) Emandako diru-laguntza 60.000 eurokoa edo txikiagoa bada, ordainketa bakarrean ordainduko da, aurrerakin gisa, diru-laguntza emateko ebazpena ematearekin batera.

b) Emandako diru-laguntza 60.000 euro baino gehiagokoa bada, gutxienez bi zatitan ordainduko da: horietako lehena diru-laguntza ematea ebaztearekin batera, eta hurrengoa (edo hurrengoak) ebazpen horretan ezarritako epeetan edo terminoetan. Zatitutako ordainketa bakoitza ez da izanen, inolaz ere, 30.000 euro baino gutxiagokoa, azkenekoa izan ezik, diru-laguntza osatzera arteko zenbatekoa ez bada kopuru horretara iristen. Nolanahi ere, beharrezkoa izanen da exekuzioari buruzko agiri bidezko justifikazio ekonomikoa aurkeztea, aurretik ordaindutako zenbatekoari dagokiona, diru-laguntzaren hurrengo ordainketa egiteko.

2. Gainerako onuradunentzat, emandako diru-laguntzaren ordainketak aurreratu ahal izanen dira diru-laguntzaren oinarri arautzaileetan hori berariaz aurreikusten denean soilik, oinarriok ezarritako muga, betekizun eta, hala egokituz gero, berme berekin, eta, betiere, diru-laguntzaren xedeak betetzeko funts-horniduraren beharra justifikatzen baldin bada.

3. Lehenengo idatz-zatian aurreikusten ez diren onuradunen kasuan, bermeak nahitaez ezarriko dira aurrerakinak 60.000 euro baino gehiagokoak direnean, hurrengo kasuetan salbu:

a) Onuraduna administrazio publiko bat edo sektore publikoko entitate bat denean.

b) Etengabeko prestakuntzako programetan kasuko eskubidea aitortua duten enplegu zentro bereziei defizita konpentsatzeko ordainak ematen zaizkienean.

4. Halaber, zilegi izanen da aurreko idatz-zatian aipatutako bermeak ez eskatzea “Nafarroako Lan Gatazkak Konpontzeko Epaimahaia” Fundazioari eta irabazi asmorik gabeko kultur entitateei, kasu bakoitzaren inguruabar bereziak kontuan izanik ogasun arloko kontseilari eskudunak erabakitako kasu zehatzetan.

5. Diru-laguntzen aurrerakinak oinarri arautzaileetan ezartzen diren epeetan justifikatu beharko dira, eta diru-laguntzen justifikazioari eta ordainketari buruz oro har adierazitako betekizun berberak bete beharko dira, foru lege honen 32. artikuluko 3. idatz-zatian aipatutako txostena barne dela”.»

Zioak: Logikoa eta arrazoizkoa da aurrez ordaintzea irabazi asmorik gabeko entitateen proiektuak edo programak finantzatzera bideratutako diru-laguntzak diruz lagundutako jarduera hasiera batean finantzatzeko behar adinako ahalmen ekonomikorik ez dutenean. Alabaina, nahierakeriak saiheste aldera, proiekturen autofinantzaketarako ezgaitasun egoera hori behar bezala justifikatu eta frogatu beharko dute entitateek.

7. artikulua gehitzeko zuzenketa. Hona testua:

«11/2005 Foru Legeari 5 bis artikulua gehitzen zaio. Hona hemen:

“5. bis. Plangintza.

1. Nafarroako Foru Administrazioak diru-laguntzen plan estrategiko orokor bat ezarriko du, hiru urtetik behin, departamentuen eta jarduketa lerroen arabera xehakatuta. Plan horrek, onetsia izan aurretik, arlo ekonomikoan eskumena duen departamentuaren baimena lortu beharko du.

Diru-laguntzen plan estrategiko hori urtero berrikusiko da, eta bertan gehituko dira beharrezkotzat jotzen diren aldaketak edo doikuntzak.

Diru-laguntzen plan estrategikoa Nafarroako Parlamentuko ekonomiaren arloko batzorde eskudunari aurkeztu beharko zaio urtero, apirilaren 30a baino lehen.

2. Urte bakoitzeko lehen lauhilabetekoan, departamentu eta erakunde autonomo bakoitzak aurreko ekitaldiko deialdien ebaluazio-txostenak prestatuko dituzte. Txosten horietan aztertuko dira deialdi bakoitzean banaka planteatutako helburuen betetzea eta diru-laguntza emateko prozeduran ezarritako epeen betetze-maila, bai eta deialdiei lotutako gai garrantzitsuak ere.

3. Aurreko idatz-zatian aipatzen diren txostenak Nafarroako Gobernuko departamentu bakoitzaren dokumentu gisa igorriko zaizkio, onetsi ondoren eta ezarritako epearen barruan, Nafarroako Parlamentuan ekonomiaren arloko eskumena duen batzordeari”.»

Zioak: Diru-laguntzen plan estrategikoa egitearekin tresna bat eman nahi zaie bai Administrazioari bai entitate onuradunei, beren jardueren eta proiektuen garapena eta plangintza erraztuko duena.

Nafarroako Parlamentuko kasuko batzordean Plan estrategikoa eta aurreko ekitaldian eginiko deialdien ebaluazio-txostenak aurkezteak erraztu eginen du Nafarroako Parlamentuari dagokion Nafarroako exekutiboaren gaineko kontrol-lana.

Horri dagokionez, bat gatoz Diru-laguntzei buruzko azaroaren 9ko 11/2005 Foru Legearen 5. bis artikuluko 2, 3 eta 4. idatz-zatiak aldatzeko Foru Lege proposamenak garatutako alderdietako batzuekin.

